Dª ROSA-ANA PRADA QUEIPO SECRETARIA DO CONCELLO DE AMES NA PROVINCIA DA CORUÑA
CERTIFICO: QUE O PLENO DESTE CONCELLO LEVOU A CABO SESIÓN ORDINARIA O 29 DE XANEIRO DE 2009, DESA REUNIÓN REDACTOUSE A CORRESPONDENTE ACTA QUE É DO TEOR LITERAL SEGUINTE.

ACTA DA SESIÓN ORDINARIA LEVADA A CABO POLO PLENO DO CONCELLO O DÍA 29 DE XANEIRO DE 2009.-

No Salón de Sesións da Casa do Concello de Ames, ás vinte horas e trinta minutos do día vintenove de xaneiro de dous mil nove, reúnese o Pleno do Concello en sesión ordinaria de primeira convocatoria, baixo a presidencia do Sr. alcalde don Carlos Antonio Fernández Castro, e coa asistencia das/os señoras/os concelleiras/os seguintes:

	Grupo municipal socialista
	Grupo municipal Popular
	Grupo municipal do BNG

	Patricia Conde Lois

Mª Isabel González Cancela

Santos Lorenzo Lorenzo

Gustavo E. Nieto Santiago

Isabel Pereiro Vila

Úrsula Seijas Seoane

José Varela Abeledo

Francisco Villaverde Marcos
	Santiago V. Amor Barreiro

Mª Dolores Fernández Álvarez

Ramón García Argibay

Emilio Martínez Carballeira

Bernardo Moar Míguez

José Pérez Bello

Alfonso Rey López


	Olaia Alvite del Río 

Xosé M. Fernández López

David Santomil Mosquera

Vítor Vicente Díaz

Mercedes Vidal Baamonde 




Asiste o señor interventor do Concello, don José Antonio Rueda de Valenzuela.

Actúa como secretaria a titular da Corporación, dona Rosa-Ana Prada Queipo.

O señor alcalde don Carlos Antonio Fernández Castro saúda a todas e todos os presentes e da comezo a sesión ordinaria do Pleno municipal correspondente ó día 29 de xaneiro de 2009. 

A) PARA DAR CONTA:

Punto primeiro.- Dar conta dos decretos ditados pola Alcaldía dende a última sesión plenaria ordinaria. 

O señor alcalde, don Carlos Antonio Fernández Castro, informa á Corporación que os decretos ditados pola Alcaldía dende a última sesión plenaria ordinaria estiveron a disposición de todas/os concelleiras/os na Secretaría Xeral, engadindo que o acceso aos decretos é libre para todas/os concelleiras/os, en calquera momento na Secretaría Xeral, e que con ocasión da convocatoria dos plenos ordinarios o que teñen a súa disposición é o libro oficial, en papel timbrado e numerado, ademáis dos duplicados existentes nos distintos departamentos do concello. 
Punto segundo.-  Dar conta dos acordos da Xunta de Goberno Local sobre o Fondo estatal de Inversión Local.

Toma a palabra o señor alcalde don Carlos Antonio Fernández Castro para dicir: “Este é un punto novidoso na orde do día. Non é frecuente dar conta nun pleno dos acordos acadados pola Xunta de Goberno Local, tampouco é nada que estea prohibido nin que non sexa oportuno, senón que cada órgano ten a súa vida propia. Pero como na anterior sesión plenaria, ao fío dun debate, saíron a relucir as obras aprobadas en Xunta de Goberno para o Fondo estatal de Inversión Local, a fin de que non queden eses datos desfasados respecto da realidade, decidín incluír este punto para que as/os señoras/os concelleiras/os teñan puntual información. Tal e como informamos no pleno anterior, a Xunta de Goberno Local, dentro do ámbito das súas competencias, aprobou nunha sesión celebrada o día 7 de xaneiro de 2009 unha serie de investimentos para incluír no Fondo estatal de Inversión Local, que eran os seguintes: a urbanización da Travesía do Porto, a urbanización do Parque Central do Milladoiro, a construción do Cemiterio Municipal de Ames e a construción de vestiarios no Campo de Fútbol de Bertamiráns. 
No propio acordo, tanto en relación á urbanización da Travesía do Porto, como á urbanización do Parque Central do Milladoiro, aparecía un parágrafo que dicía “En relación a esta obra, elevarase consulta ao Ministerio de Administracións Públicas por vía electrónica, sobre a viabilidade de incluír esta inversión no Fondo Estatal de Inversión Local, dado o seu carácter cofinanciado. Á vista da resposta que se obteña, adoptaranse as decisións oportunas”. 
Esta cláusula tiña como obxecto deixar ben claro en primeiro lugar a decisión da Xunta de Goberno sobre a necesidade,  a conveniencia e a oportunidade de destacar estas dúas obras como importantes para o concello,  por iso se escollían, son obras moi importantes e moi demandadas para o noso concello, e nese sentido a Xunta de Goberno Local manifestaba claramente as súas pretensións, pero tamén é certo que aínda que non estaba explicitado, cabía a dúbida de se podían ser obxecto de financiamento neste plan, polo que ao mesmo tempo, e quedando aínda moito prazo por diante para facer calquera cambio, tomábase prudentemente o acordo de elevar consulta ao Ministerio de Administracións Públicas.
Por parte dos servizos técnicos municipais, no mesmo día 7 de xaneiro, día en que se tomou o acordo, ás 14,59 horas, transmitiuse a consulta vía electrónica. Tras varias comunicacións por correo electrónico, o día 9 de xaneiro, ás 10,03 horas temos contestación definitiva aclarándonos que teñen que tratarse de contratos de obra de competencia municipal (o que si eran estas dúas) pero financiadas exclusivamente  polo Estado con cargo a este fondo. Deste xeito,  prudentemente,  os servizos técnicos municipais concluíron que era mellor non incluír estas dúas obras e  proceder a substituílas por outras. Como consecuencia diso a Xunta de Goberno Local reúnese de novo e adopta  acordo de cambiar esas obras substituíndoas por outras que considerou convenientes, de tal xeito que o día 19 de xaneiro de 2009 se adopta acordo de Xunta de Goberno Local de modificación parcial dos acordos adoptados en Xunta de Goberno Local de 7 de xaneiro de 2009.  Así, das primeiras obras que estaban seleccionadas se excluén  a urbanización da Travesía do Porto e a urbanización do Parque Central do Milladoiro, acordándose, pola súa banda, aprobar a construción do Cemiterio Municipal de Ames, cun orzamento mais perfeccionado,  e a construción de vestiarios no Campo de Fútbol de Bertamiráns, que á vista dos cambios habidos se plantexa completa (cando antes non era así). Inclúense outras obras demandadas por diversos colectivos, mesmo polos grupos municipais, como son os accesos ao novo CEIP de Ortoño, é dicir, a dársena de autobuses do colexio Agro do Muíño cun orzamento de 207.203,47 euros, a Aula da Natureza en Ameixenda cun orzamento de 165.657,15 euros, unha zona de xogos no Paseo Fluvial de Bertamiráns, cun orzamento de 269.382,54 euros, outra zona de xogos e Praza da Eira de Abaixo, cun orzamento de 249.993,65 euros e o aglomerado do  Camiño de Costoia-A Moniña (Biduído), cun orzamento de 82.890,91 euros. 
Polo tanto estas son as obras que e unha vez modificado o acordo de 7 de xaneiro, a Xunta de Goberno Local aproba na súa sesión extraordinaria do día 19 de xaneiro, tramitadas antes do día 24 ao Ministerio de Administracións Públicas. Neste momento temos xa o primeiro dos proxectos presentados aprobado, que é o correspondente á reurbanización da rúa Arxeriz, e estamos á espera de que as outras obras que tramitamos uns días mais tarde obteñan a correspondente aprobación”. 
Intervén o voceiro do grupo municipal do BNG don Xosé Manuel Fernández López para dicir: “ Quero facer só un comentario. Coincidiamos nun tanto por cento moi alto na prioridade das dúas obras do Milladoiro, que ao final foron substituídas por outras, polas razóns explicadas e non achacables nin á corporación nin ao goberno municipal. En canto ao resto das obras coincidiamos nun nivel bastante alto de porcentaxe coa escolla do goberno, salvo algúns matices respecto do contido, como xa comentaramos no caso da construción e xestión do cemiterio, e tamén que quizais nós priorizásemos o centro sociocultural de Ortoño, e non porque eu pertenza a esa parroquia, pero son só  matices. 
O que certamente é novidade é que se dea conta ao Pleno dun acordo de Xunta de Goberno Local, polo menos nos dez anos que eu levo no concello é a primeira vez, pero en todo caso é potestade do alcalde a elaboración da orde do día. En relación á explicación direi que o argumento de que os acordos quedasen desfasados penso que non é moi sustentable, na medida en que os grupos municipais xa temos a acta dende hai unha semana e polo tanto xa estamos ao corrente, e mesmo a páxina web deu conta dos cambios. Por isto nos sorprende a inclusión  deste punto na orde do día, nada mais”.
Intervén o voceiro do grupo municipal popular don Santiago Amor Barreiro para dicir: “ Nós queremos incidir no dito polo compañeiro de corporación do BNG respecto a que nos chamou a atención este punto na orde do día, mesmo porque a noticia dos cambios nas obras xa estaba nos medios de comunicación. Ademais, se ben é certo que cando se aprobaron estas obras na Xunta de Goberno o señor alcalde andou bastante apresa para falar cos membros deste grupo municipal, antes da celebración deste pleno non se nos comunicou nada. Está claro que se trata dunha potestade que vostede ten, señor alcalde. O que si nos gustaría saber é qué procedemento se vai seguir para contratar estas obras e tamén se se vai cumprir que as empresas adxudicatarias contraten traballadores das listas do paro”.
Toma a palabra o señor alcalde don Carlos Antonio Fernández Castro para dicir: “ Eu era consciente de que nas obras que estabamos escollendo, que mesmo estaban no orzamento do ano pasado e non se puideron executar, tiña que haber unha alta coincidencia, o cal me alegra, porque quere dicir que son obras de interese público. Penso que dar conta no Pleno destes acordos de Xunta de Goberno, que como xa dixen ao principio non é habitual porque cada órgano ten a súa propia vida, neste caso é coherente debido a que foi falado no pleno anterior, e quen siga no futuro as actas dos plenos atoparíase que as obras foran modificadas. Entón, para que haxa continuidade penso que é necesario dicir que as obras que figuran na acta anterior se viron modificadas por outro acordo posterior. Eu tiña idea de facer isto dende un principio e ademais lin na prensa, e estará nas hemerotecas, que un dos grupos da oposición dicía que non tiñan información suficiente, que non se dera conta dos acordos, e penso que mesmo lin que na páxina web non se puxera nada, e iso animoume mais aínda a introducir este punto na orde do día, porque nada mais lonxe da intención do grupo de goberno que non informar destes asuntos que son de grandísimo interese. 
Con respecto ao que o señor Amor dixo referente a que ando atrás deles, pois non teño ese costume, en todo caso quérolles dicir a todas/os as/os concelleiras e concelleiros que a relación goberno-oposición é bidireccional, que pode ser o goberno quen toma a decisión de chamar a un grupo para comentarlle un asunto ou poden ser os grupos ou os concelleiros os que tomen a decisión de chamar ao alcalde ou voceiro do grupo socialista. Nós tiñamos pensado dar hoxe aquí esta explicación e así o fixemos, sabedores de que nas sesións da Xunta de Goberno só está o goberno, pero como é preceptivo entregar as actas a todos os membros da corporación, non hai ocultismo nese senso”. 
Intervén o voceiro do grupo municipal do BNG don Xosé Manuel Fernández López para dicir: “ Como fixo vostede referencia a un asunto que saíu na prensa, pois direille que efectivamente nós dixemos que non estabamos informados porque non nos chegara aínda a acta de Xunta de Goberno e a páxina web non dera conta tampouco,  sorprendentemente, porque normalmente ao día seguinte dunha sesión dáse conta na web do que se tratou. En todo caso, para que haxa coherencia no asunto de que todos os grupos non esteamos desfasados na información, tamén direi que  hai unha acta,  a do final do mes de decembro que a día de hoxe tampouco recibimos”. 
Toma a palabra o señor alcalde don Carlos Antonio Fernández Castro para dicir: “ Pois interesareime por esa acta mañá mesmo. Se non hai mais intervencións pasamos ao punto seguinte”.
B) PARA DELIBERACIÓN E ACORDO:

Punto terceiro.- Aprobación, se procede, da acta anterior.
Toma a palabra o señor alcalde don Carlos Antonio Fernández Castro para dicir: “ Sometemos a votación a acta da sesión plenaria anterior, correspondente ao día 8 de xaneiro de 2009. ¿Algunha intervención sobre esta acta?”
Intervén o concelleiro do grupo municipal popular don Emilio Martínez Carballeira para dicir: “ Na páxina 13, segundo parágrafo, segunda liña, é “transmitir” e non “retransmitir”.
Toma a palabra o señor alcalde don Carlos Antonio Fernández Castro para dicir: “ Pois se non hai mais intervencións sometemos a acta a votación coa corrección sinalada polo señor Martínez Carballeira” .
Por unanimidade dos membros presentes queda aprobada a acta correspondente á sesión ordinaria do día 8 de xaneiro de 2009, coa corrección indicada polo concelleiro  do grupo municipal popular señor Martínez Carballeira. 
Punto cuarto.- Inicio expediente elección xuíz/a de paz substituto/a do Concello de Ames.

Toma a palabra o señor alcalde don Carlos Antonio Fernández Castro para dicir: “ Sobre este punto ditaminou xa a Comisión Informativa correspondente, o día 23 de xaneiro de 2009. Ten a palabra dona Patricia Conde Lois, presidenta da mesma”.
Intervén a concelleira de Facenda, Persoal, Reforma administrativa e Especial de contas dona Patricia conde Lois para dicir: “ Boas noites a todas e a todos. Con data 8 de xaneiro de 2009 se recibe neste concello comunicación da Sala de Goberno do Tribunal Superior de Xustiza de Galicia, que na súa reunión de 12 de decembro de 2008,  acordou oficiar a este concello iniciar expediente para a elección de xuíz/a de paz substituto/a do concello de Ames, tras o pasamento do anterior,  don Rodolfo González Blanco. No expediente figura informe de secretaría xeral. Sendo competencia do Pleno aprobar o inicio deste expediente e tendo sido ditaminado pola comisión informativa por unanimidade, proponse agora o inicio do expediente coa aprobación dunhas bases que son as mesmas que as utilizadas na convocatoria anterior”.
Rematadas as intervencións o pleno da corporación, por unanimidade dos seus membros presentes, adopta os seguintes acordos :

Primeiro.-  Iniciar expediente para elección do xuíz/a de paz substituto do Concello de Ames 

Segundo.- Prestar aprobación ás bases que a continuación se transcriben, acordando a súa exposición pública:

1. Obxecto da convocatoria: Elección de xuíz/a de paz substituto do Concello de Ames.

2. Prazo de presentación de solicitudes: Quince días hábiles contados a partir da publicación do anuncio no Boletín Oficial da Provincia. Tamén se publicará nos xornais El Correo Gallego e La Voz de Galicia, no taboleiro de anuncios e na páxina web. 

3. Requisitos dos solicitantes:

a)  Ser español/a.

b) Ter dezaoito anos de idade.

c) Non ter acadada a idade de xubilación na carreira xudicial.

d) Declaración xurada de non estar incapacitado/a para o exercicio da carreira xudicial.

e) Declaración xurada de non estar incurso/a en causa de incompatibilidade e no suposto de estar incurso/a, coa excepción de actividades profesionais e mercantís, compromiso de optar polo posto de xuíz/a de paz substituto/a do Concello de Ames.

4. Documentación: As solicitudes dirixiranse ao alcalde presidente do Concello e estarán acompañadas da seguinte documentación, que terá carácter de orixinal ou copia compulsada:

- DNI.

- Partida de nacemento.

- Certificado do Rexistro Central de penados e rebeldes.

- Declaracións xuradas ás que se fai referencia no punto anterior.

- Relación e documentación acreditativa dos méritos alegados.

Punto quinto.- Proposta de modificación dunha obra do POS principal 2009, aprobado polo Pleno do Concello o día 27 de novembro de 2008.

Toma a palabra o señor alcalde don Carlos Antonio Fernández Castro para dicir: “ Este punto tamén foi ditaminado na sesión da Comisión Informativa Permanente de Urbanismo, Vivenda, Planificación de infraestruturas e Obras Públicas  do 9 de xaneiro de 2009. Ten a palabra o concelleiro de obras e presidente da comisión don Gustavo Nieto Santiago”.
Intervén don Gustavo Nieto Santiago para dicir: “ Trátase da modificación dunha das obras do POS principal, concretamente da obra 1ª fase do cemiterio municipal,  que xa tratamos aquí no pleno o mes pasado. Coincidimos ese día todos en que a 1ª fase tiña que ser completa, unha inversión que non supuxera tirar os cartos, e como agora incluímos toda a obra completa do cemiterio no Plan Estatal de Inversións temos que facer esta modificación do POS principal, que traemos hoxe a pleno e substituír así a obra do cemiterio, como estaba inicialmente previsto,  por catro obras todas no rural, repartidas por varias parroquias: a ampliación do saneamento en Pousada, cun orzamento de 31.317,20 euros, o saneamento e abastecemento Tras a Igrexa de Covas, cun orzamento de 60.264,03 euros, a ampliación do saneamento de Firminstáns (Norte), cun orzamento de 60.807,12 e a pavimentación interior de pistas e camiños en Eirapedriña, cun orzamento de 93.937,29 euros. No POS complementario quedarían as mesmas obras que xa estaban incluídas:  o saneamento e abastecemento tras o campo de fútbol de Ortoño, cun orzamento de 38.229,55 euros,  e a canalización de pluviais en Biduído de Abaixo, cun orzamento de 92.468,17 euros. E no POS principal se mantén a obra da Casa da Cultura de Bertamiráns.
En total, sumados o POS principal e o complementario, sae un orzamento de mais de  655.000 euros. 
Reitero, como xa se dixo antes aquí en pleno, que a aportación do Estado e da Deputación son 438.619,91 euros, se lle engadimos o 5% mínimo que ten que poñer o concello estaríamos en 460.000 euros, pero como as obras propostas superan os 600.000 euros, a aportación municipal pasaría a ser un pouquiño mais dun 19%”. 
Intervén o voceiro do grupo municipal do BNG don Xosé Manuel Fernández López para dicir: “ O noso grupo xa no seu día apoiou o POS, e agora con este cambio tamén o imos facer, incidindo en relación a algunha das obras que se inclúen, como por exemplo a ampliación do saneamento en Pousada, que eu persoalmente xa me tiña preocupado porque a necesidade ven de anos atrás”.
Intervén o voceiro do grupo municipal popular don Santiago Amor Barreiro para dicir: “ Xa quedou manifestado na comisión informativa que o noso grupo estaría a favor desta modificación. Todos queremos que se faga o maior número de obras, nós propuxemos a zona de Piñeiro que é moi deficitaria en saneamento, e se nos repostou que debería de facerse conxuntamente co concello de A Baña, e tamén nos interesamos por unhas beirarrúas das que mesmo penso que había un proxecto da Deputación, na zona de O Santo-A Condomiña. Agardamos que as obras que propuxemos na comisión e non se presentaron neste momento non queden esquecidas”. 
Rematadas as intervencións o pleno da corporación, por unanimidade dos seus membros presentes, adopta os seguintes acordos :

Primeiro.- Modificar unha das obras do Plan de Cooperación ás Obras e Servizos de Cooperación Municipal 2009 aprobado na sesión do Pleno do Concello de 27 de novembro de 2008, concretamente a obra “Fase 1. Proxecto de urbanización do cemiterio municipal de Ames”, que é substituída polas catro obras que a continuación se indican, integrando ditas obras no POS 2009.

	Denominación da obra

	Ampliación do saneamento en Pousada

	Saneamento e abastecemento Tras a Igrexa de Covas

	Ampliación do saneamento en Firminstáns (Norte)

	Pavimentación en Eirapedriña


Segundo.- Aprobar o Plan de Cooperación ás Obras e Servizos de Cooperación Municipal 2009 no que se recollen os investimentos que o concello de Ames ten previsto realizar no POS 2009 integrado polas seguintes obras e de acordo co financiamento que se indica:
	Denominación da obra
	Estado +

Deputación
	Concello
	Presuposto

	Sala de exposicións anexa a Casa de Cultura
	248.410,49
	30.235,92
	278.646,41

	Ampliación do saneamento en Pousada
	24.182,83
	7.134,37
	31.317,20

	Saneamento e abastecemento Tras a Igrexa de Covas
	46.535,28
	13.728,75
	60.264,03

	Ampliación do saneamento en Firminstáns (Norte)
	46.954,65
	13.852,47
	60.807,12

	Pavimentación en Eirapedriña
	72.536,66
	21.400,63
	93.937,29

	TOTAIS
	438.619,91
	86.352,14
	524.972,05


Terceiro.- Aprobar os proxectos das obras incluídas na anualidade 2009 e que se relacionan no punto anterior
Cuarto.- Aprobar o Plan complementario do ano 2009 no que se inclúen as obras que a continuación se indican:

	Denominación da obra
	Presuposto

	Saneamento e abastecemento tras campo de fútbol de Ortoño
	  38.229,55 €

	Canalización pluviais en Biduído de Abaixo
	  92.468,17 €

	TOTAIS
	130.697,72 €


Quinto.- Declarar que o Concello dispón dos terreos, augas e servidumes para a execución das obras, e que ten resolto o relacionado coas concesións e autorizacións administrativas que legalmente sexan necesarias.
Sexto.- Comprometerse o Concello a incluír no orzamento municipal do 2009 os fondos necesarios para facer fronte á achega municipal das obras incluídas na anualidade do 2009.
Sétimo.- Solicitar á Excma. Deputación Provincial da Coruña, a delegación neste Concello da contratación e execución das obras incluídas no plan, que se entenderá aceptada se ésta prodúcese efectivamente.
Oitavo.- Facultar expresamente ó Sr. Alcalde-Presidente para todo o relacionado coa tramitación e xestión do presente acordo e o correspondente expediente.
C) PARA CONTROL DO GOBERNO:
Punto sexto.-  Mocións.
6.1.- Moción do grupo municipal popular para a posta en marcha do servizo de recollida de plásticos agrícolas, bolsas de silo e plásticos de invernadoiro, a través da colaboración entre o SIRGA e o Concello de Ames.

Toma a palabra o señor alcalde don Carlos Antonio Fernández Castro para dicir: “ No momento da convocatoria deste pleno había unha moción presentada polo grupo municipal popular que foi incluída na orde do día. Como propoñentes da moción e segundo costume neste pleno ten a palabra o concelleiro señor Argibay”.
Intervén o concelleiro do grupo municipal popular don Ramón García Argibay para dicir: “ Vou dar lectura á moción, do seguinte teor literal:
MOCIÓN PARA A POSTA EN MARCHA DO SEVIZO DE RECOLLIDA DE PLÁSTICOS AGRÍCOLAS, BOLSAS DE SILO E PLÁSTICO DE INVERNADOIRO, A TRAVÉS DA COLABORACIÓN ENTRE O SIRGA E O CONCELLO DE AMES.
EXPOSICIÓN DE MOTIVOS.-

Un dos obxectivos das administracións debe estar encamiñado á procura dunha agricultura e gandería sustentable. Na comunidade de Galicia a cantidade de plásticos agrícolas que se utilizan está preto das 7.700 toneladas ao ano.

O concello de Ames tamén ten un carácter rural e debería fomentar a recollida destes materiais co fin de evitar a práctica dos vertidos ou da incineración de xeito incontrolado, feito que supón un problema medioambiental.
O sistema de recollida destes materiais, que é de balde, está programado pola Consellería de Medio Ambiente e Desenvolvemento Sostible e debería contar coa imprescindible colaboración do Concello.

O Concello de Ames, a pesar de estar adherido a este sistema, non ten ningún lugar habilitado como depósito para estes materiais aos que os agricultores e gandeiros poidan levar os residuos.

Polo tanto o Grupo Municipal Popular, propón para o seu debate a seguinte.
MOCIÓN

-Rehabilitar e poñer en práctica o convenio firmado no seu día coa Consellería de Medio Ambiente e Desenvolvemento Sostible.

-Iniciar unha campaña de información explicativa do sistema de recollida que chegue a todas as persoas relacionadas con actividades agrícolas e gandeiras como potenciais usuarios deste servizo.

-Habilitar un punto de acopio de residuos exclusivamente reservado para plásticos agrícolas debidamente delimitado e sinalizado no concello de Ames que cumpra con todas as esixencias medioambientais.
O que o noso grupo pretende presentando esta moción é dar un servizo que noutros concellos se está a levar a cabo, habilitando un punto no termo municipal de Ames, onde depositar este tipo de materais, que son altamente contaminantes, e que se soterran tardan moitísimos anos en degradarse. O concello de Ames está adherido a ese convenio, o cal por certo solicitamos por escrito e non se nos fixo chegar”.
Toma a palabra o señor alcalde don Carlos Antonio Fernández Castro para dicir: “ Interrompo para dicirlle que dou orde de que mañá mesmo se lle facilite copia dese convenio, non hai ningún inconveniente, e ademais é un modelo igual para todos os concellos. Mañá mesmo débenllo pasar dende os servizos técnicos municipais”.
Continúa dicindo o concelleiro do grupo municipal popular don Ramón García Argibay : “ Simplemente salientar que na comisión houbo unha pequena rectificación, que foi que non estaba especificado “no concello de Ames” cando se pedía a habilitación dun punto de acopio de residuos, e que tras a comisión quedou especificado”. 
Toma a palabra o señor alcalde don Carlos Antonio Fernández Castro para dicir: “ Presentada a moción procede abrir unha quenda de intervencións. Ten a palabra dona Mercedes Vidal polo grupo municipal do BNG”.
Intervén a concelleira do grupo municipal do BNG dona Mercedes Vidal Baamonde para dicir: “ Como dixo o compañeiro Argibay, no seo da comisión se discutiu sobre se realmente existía o convenio ou non, e se había un punto de recollida habilitado. O concelleiro Gustavo Nieto dixo que existía punto habilitado e que estaba na planta de Lousame. Resulta sorprendente, mesmo triste e estrano, porque non o sabían os directamente interesados, os agricultores. Un servizo tan importante como este, que podía ser realidade non é mais que pura fantasía, como tantas outras cousas que pasan neste concello, que só existen nos papeis. Nós na comisión estivemos absolutamente de acordo, e só queremos insistir agora que no menor prazo de tempo posible se habilite ese punto, que terá que ser nun sitio accesible para os usuarios.”
Intervén o concelleiro don Gustavo Nieto Santiago para dicir: “ Simplemente quero reiterar o xa falado na comisión,  no fondo da moción estamos de acordo. Xa dixemos na comisión que non nos gustaba o termo habilitar, porque xa estaba habilitado un punto, como ben recolle a páxina web de medio ambiente, cando di que Ames é un concello habilitado para a recollida deste tipo de residuos.  Tampouco estamos de acordo co que pon a exposición de motivos de  que non hai ningún lugar habilitado, porque se demostrou que o había, aínda que non nos convenza, porque non é o mais axeitado. Imos votar a favor desta moción, e deixamos claro que dende o mesmo día en que saímos da comisión estamos a estudar a habilitación dun sitio mais cercano ao norte do concello, que é onde se xera a maior parte dos residuos, e se non tiveramos ningún estudaríamos un punto limpo”.
Intervén o concelleiro do grupo municipal popular don Ramón García Argibay para dicir: “ Pois ao fío do que se pon na moción e o que ven de falar o concelleiro, dicir que non se fixo nin unha soa recollida de plástico despois de tres anos, porque dende logo non é o mellor lugar. Nos consta que hai persoas, tanto do rural como non, con explotacións no concello de Ames,  que están asumindo os custos de tratamento destes residuos, como tamén nos consta que se están facendo tratamentos que non son os mais axeitados para o medio ambiente. Polo tanto, a ver se pasamos do que é un mero papel,  a unha realidade. Non nos parece que o punto limpo do Milladoiro sexa o mellor sitio e cremos que sería conveniente habilitar un espazo próximo aos usuarios”.
Intervén o concelleiro don Gustavo Nieto Santiago para dicir: “ Estamos totalmente de acordo en que o punto limpo non é o mellor sitio e xa comentei que estamos buscando outro na zona norte que lles facilitase aos veciños o servizo. Se me quedou no tinteiro dicirlle á concelleira Mercedes Vidal que me chama a atención que tendo sido ela concelleira de medio ambiente non soubera que o sitio actual está habilitado dende o ano 2005, e ela tampouco o puxo a funcionar”.
Intervén a concelleira do grupo municipal do BNG dona Mercedes Vidal Baamonde para dicir: “ Por alusións, teño que dicir que eu non tiña nin idea de que existise ese convenio, debía de ser da concellería de servizos básicos”.
Toma a palabra o señor alcalde don Carlos Antonio Fernández Castro para dicir: “ Ao formar parte dun goberno,  a acción do mesmo é colexiada, polo tanto é un tema que nos afecta a todos, pero o certo é que non é fácil atopar solución para este tema. Eu pido a colaboración de todas e de todos, porque temos a oportunidade e a posibilidade, cun ofrecemento da Consellería de Medio Ambiente, de facer un novo punto limpo na zona norte do concello.  O problema que atopamos é que a pesares deste ofrecemento (que ven dende hai ano e pico), por moito que buscamos unha parcela axeitada non a atopamos, porque ademais ten que ser unha parcela en principio de titularidade municipal. Poderíamos telo case gratis, porque por vía de subvencións é posible que a maior parte do investimento nolo faría Medio Ambiente, e dende logo onde pode existir demanda para depositar este tipo de residuos é na zona norte do concello. Polo tanto nese senso reitero a petición de todo o mundo para buscar unha parcela axeitada, coa que poderíamos solucionar o tratamento de plásticos e o  novo punto limpo”.
Intervén o voceiro do grupo municipal do BNG don Xosé Manuel Fernández López para dicir: “ ¿Sábese o tamaño que ten que ter a parcela?”
Toma a palabra o señor alcalde don Carlos Antonio Fernández Castro para dicir: “ Tería que ser unha parcela de mais ou menos 2.000 metros2, pero ademais estes puntos limpos non poden ter casas ao redor, a pesares de que son puntos bastante inocuos, seguramente o día que se anuncie que nun determinado núcleo se vai montar un punto limpo haberá protestas. Buscamos mesmo na estrada de Bertamiráns a Negreira, nas mediaslúas que quedan de resto de estrada, tentando que fose un terreo público aínda que non fose municipal, pero tivemos problemas porque fronte a unha posible ampliación futura da estrada non se permite hipotecar esas zonas.
Estamos desexosos de poder dar cumprimento non só a esta moción,  senón tamén a ter un punto limpo na zona norte. Nos enfadamos moito cando a xente tira residuos no monte, pero é certo que, aínda que non está xustificado baixo ningún concepto, se por exemplo dende Trasmonte teñen que ir ata o punto limpo do Milladoiro é  moi incómodo”. 
Rematadas as intervencións, o pleno da corporación, por unanimidade dos seus membros,  acorda dar aprobación á moción presentada polo grupo municipal popular para a posta en marcha do servizo de recollida de plásticos agrícolas, bolsas de silo e plásticos de invernadoiro, a través da colaboración entre o SIRGA e o Concello de Ames.

Punto Sétimo.- Rogos e Preguntas.
Rogos.- 

Intervén o concelleiro do grupo municipal popular don Alfonso Rey López para formular o seguinte rogo: 

Primeiro rogo:  Boas noites. Eu quero insistir nuns rogos xa formulados anteriormente neste pleno. O consello escolar do IES solicitoume a posibilidade de cortar as polas secas das árbores da entrada.
Segundo rogo:  Tamén me solicitan aumentar e mellorar a vixilancia policial.
Intervén o señor alcalde don Carlos Antonio Fernández Castro para dicir: Tomamos nota respecto da tala das polas. Eu lembro que nunha árbore que hai no centro do aparcadoiro se fixo hai un par de anos un labor de saneamento, pero mirarémolo de novo. Respecto da vixilancia policial, é un tema que nos ocupa e nos preocupa. Recoméndolle a vostede sen ningunha acritude, así como a calquera concelleira ou concelleiro que teña interese no tema, que o falemos entre nós,  para darlles detalles que non podo dar en público, pero saiban que durante todo este tempo estivemos facendo un seguimento e mesmo o sarxento xefe da policía local ten instrucións miñas para trasladarlles a vostedes a información que razoablemente se poda, porque por razóns obvias hai temas que non poden ser públicos, pero saiban que se está traballando continuadamente, aínda que ás veces de xeito imperceptible.
Intervén o concelleiro do grupo municipal popular don Bernardo Moar Míguez para formular o seguinte rogo: 
Terceiro rogo:   Boas noites. No CEIP Agro do Muíño hai continuos cortes de enerxía eléctrica, mesmo lles salta a alarma nas fins de semana. Rogo que a compañía comprobe a situación.
Intervén o señor alcalde don Carlos Antonio Fernández Castro para dicir: O que sucede é que hai un trazado de liña de 8 km soterrada, dende a central de A Rocha a través de todo o Milladoiro e esa liña subterránea ten que reforzarse dende a subestación de Fenosa de A Rocha. Un dos puntos que se vai beneficiar é precisamente esa nova urbanización Agro do Muíño. Para poder poñerse en marcha se fixo cunha liña de media, pero nós pretendemos que se reforce,   precisamente con esa liña potente e soterrada para que non lle afecten os temporais. Saiban que xa está instada a compañía Unión Fenosa, e teñen aprobada a obra. 
Intervén o concelleiro do grupo municipal popular don Ramón García Argibay para formular o seguinte rogo:
 Cuarto rogo:  Boas noites. Na Ameixenda hai unha pista que vai dar a unha ponte e está sen sinalizar, co conseguinte risco de accidente. Rogo se arranxe este problema. 
Quinto rogo:  O aparcadoiro da rúa Alcalde Lorenzo está cheo de baches. Rogo se lle  poña remedio.
Intervén o concelleiro de infraestruturas e obras don Gustavo Nieto Santiago para dicir: Está para arranxar, pero mentres chove non se pode traballar.
Intervén o señor alcalde don Carlos Antonio Fernández Castro para dicir: Ese aparcadoiro repárase con bastante frecuencia. Se tivéramos a perspectiva dos anos que ía durar o  teríamos asfaltado ao principio, polo menos minimamente, pero se prevía provisional.  A verdade é que levamos gastado, ao longo destes anos, bastante diñeiro en reparalo. Parece que canto mais ao final menos oportuno é facer investimento. Por iso estamos a xogar un pouco con ese círculo vicioso, de calquera xeito é un aparcadoiro moi utilizado e que hai que reparar periódicamente.
Sexto rogo:  O seguinte rogo refírese a unha finca particular en Firminstáns, cerca da escola antiga,  que ten unhas pedras dentro, o cal entorpece e pode resultar incluso perigoso. Rogo se estude a posibilidade de poder sacar esas pedras. Teño a dúbida de se están en terreo público ou privado, porque parece ser nunha linde.
Intervén o señor alcalde don Carlos Antonio Fernández Castro para dicir: Mirarémolo.

Intervén o concelleiro do grupo municipal popular don Emilio Martínez Carballeira para formular o seguinte rogo:

Sétimo rogo:  As farolas que están detrás da pista de Lapido, unha antes da marxe dereita e outra na marxe esquerda, seguen rotas
Intervén o concelleiro de infraestruturas e obras don Gustavo Nieto Santiago para dicir: Están arranxadas, arranxáronse esta semana.
Continúa dicindo o concelleiro do grupo municipal popular don Emilio Martínez Carballeira: Pois se están arranxadas non foi antes de antonte. Pero noraboa, tamén ía sendo tempo porque levaban mais de tres meses así.
Oitavo rogo:  As farolas da área recreativa de Lapido antes da ponte, posiblemente a causa do temporal, teñen a maioría as portas abertas e moitas están tamén cos cristais rotos.
Noveno rogo:  Outra cousa que non sei se será normal é que os veciños, cando van ao centro médico, teñan que botar  tres horas esperando para coller unha simple receta, tendo en conta que moitos son anciáns. Hai moitas queixas nese sentido. Rogo que se fagan as xestiós oportunas para arranxar isto.
Intervén o señor alcalde don Carlos Antonio Fernández Castro para dicir: Saiba vostede que iso non é competencia do concello, en todo caso tomamos nota e miraremos de transmitirllo a quen corresponda. 
Décimo rogo:  A rede do campo de tenis do parque recreativo de Lapido está tirada e fora do recinto do campo, dando unha imaxe lamentable de abandono e despreocupación total. Rogo se poñan as medidas oportunas.
Undécimo rogo:  O seguinte rogo se refire a unha serie de cousas que a verdade é que era como para presentalo como unha moción. Comezarei falando do paseo fluvial, polo que eu vou todos os días, e coma min algunha persoa mais desta corporación. Vou empezar  falando do estado das tres fontes, das cales dúas están sen servizo e a outra só ten a base. En canto ás papeleiras, que teñen os soportes de madeira  están completamente rotas e coa madeira podrida,  algunhas delas non teñen o interior, o que é a papeleira en si, e probablemente leva anos así. Outra cousa é o césped, que está cheo de calquera cousa menos de césped (hai leitugas, herbas malas), eu creo que iso require unha renovación completa para dar a imaxe que ten que dar. E a maioría das farolas teñen os tirantes rotos ou non os ten. O paseo está completamente cheo de excrementos de cans e patos. As pontes de madeira necesitan un mantemento de urxencia xa. A min, como sempre tiven animais, me gustou coidalos ben, e me gustaría saber por qué antes os patos tiñan os seus comedeiros e se preocupaba o persoal do concello de botarlles de comer, e agora nin hai comedeiros nin hai patos. É lamentable, señor alcalde, e está aí para ver, non me invento nada, o estado dos tramos do valado de madeira que romperon no seu momento.  É triste ver cómo foron substituídos por madeiras de obra. Iso si que é moi triste, e incluso lle aconsellaría que fale co secretario xeral de medio ambiente, que o temos aquí neste concello moi a miúdo por Bertamiráns, e parece mentira ter este paseo fluvial nas condicións que o ten. Aquí, por sorte, veñen estes grandes políticos e de vez en cando eu, de ser vostede, lles ensinaría esas cousas. E despois ¿que pasou coa illa que había na desembocadura do río do Porto? alí había un tramo de río que rodeaba á illa e non sei porqué se tapou
Intervén o concelleiro de infraestruturas e obras don Gustavo Nieto Santiago para dicir: Son sedimentos do río, cando fixemos unha limpeza da illa se lle pedira un informe a unha experta en medio ambiente e nos dixera que era imposible sacar os sedimentos, por causa da propia canle do río. Os ríos modifican a canle.
Continúa dicindo o concelleiro do grupo municipal popular don Emilio Martínez Carballeira: Ou sexa que non se poden deixar as cousas como estaban, pois se ten o informe me gustaría que mo pasase, porque do que hai que tratar é de deixar as cousas tal como estaban, digo eu.
Décimo segundo rogo:  No seguinte rogo fálolle da desembocadura do río Ameneiral,  que é unha porquería, grazas que a enchenta que houbo últimamente  limpou algo. Animo ao alcalde a que se fixe no paseo, que é unha das mais grandes obras que se fixeron neste concello, é unha pena que estea como está.  Así que despois de todo canto dixen, rogo que se teña en conta e que vaia por alí de vez en cando e mire dez ou oito anos atrás como estaba e como está agora.
Preguntas.-
Intervén a concelleira do grupo municipal do BNG dona Mercedes Vidal Baamonde para formular a seguinte pregunta:  

Primeira pregunta:  Boas noites, a miña pregunta é para a concelleira Isabel Pereiro e refírese a que o luns á tarde houbo consello escolar en Ventín, e o groso da discusión versou sobre o grande problema que ten Ventín, que seguro que vostede  coñece,  que é que se queda pequeno. O trinta de abril a Consellería de Educación reuniuse cunha comisión do consello escolar e comprometeuse a que no cuarto trimestre do 2007 estaría feito o estudo da posible ampliación do colexio de Ventín. Consultado a finais de ano, o director do colexio non sabía nada. A pregunta é ¿a concelleira de educación sabe algo da ampliación do colexio de Ventín ou de cómo se van escolarizar os oitenta e cinco nenos da escola infantil que o día 1 de febreiro están adscritos para o próximo curso alí? ¿está feito o estudo de viabilidade? ¿se sabe cándo van licitar?
Intervén a concelleira de Educación e Servizos Complementarios dona Isabel Pereiro Vila para dicir: Eu tiven unha reunión co delegado e posteriormente outra na Consellería, e seguen a valorar a posibilidade de ampliación, pero o que é ao concello non lle fixeron chegar nada ao respecto. Está feito o estudo de viabilidade, foi o que me dixeron, e existe a idea de cómo sería esa ampliación, consta na Consellería. Eu non podo falar de datos escritos porque a min non me fixeron chegar nada.

Continúa dicindo a concelleira do grupo municipal do BNG dona Mercedes Vidal Baamonde: Pois xa sabemos algo, porque nin o director sabía nada.
Intervén a concelleira de Educación e Servizos Complementarios dona Isabel Pereiro Vila para dicir: Está comunicado por min ao director do colexio, a quen lle dixen o mesmo que dixen nos medios de comunicación, que eu non teño nada por escrito enriba da mesa.
Intervén o voceiro do grupo municipal do BNG don Xosé Manuel Fernández López  para formular a seguinte pregunta:  
Segunda pregunta:  A miña pregunta vai dirixida á concelleira dona Patricia Conde. Nun medio de comunicación deuse conta dun informe do Ministerio de Economía e Facenda onde se recolle que hai 4 concellos do Estado español de mais de 20.000 habitantes que non presentaron a conta xeral do ano 2006, entre eles Ames. E nós engadimos que tampouco a conta do 2007. Nunca é unha boa noticia nin boa publicidade que o concello de Ames saia nos medios por eses temas, que sexa un deses catro concellos do Estado que non presentou esa documentación. Posteriormente o portavoz do goberno municipal, señor Villaverde, afirmaba, falando deste tema, que o departamento de intervención non presentara este documento porque tiña dificultades, e que o traballo non o estaba facendo ao ritmo necesario. Dado que temos a obriga de presentalo, dirixo a pregunta á concelleira de facenda porque entendo que é a responsable política deste tema ¿qué iniciativas ten pensado para que o departamento de intervención supere as dificultades?  ¿cal é a previsión temporal para que sexan presentadas as contas dos anos 2006 e 2007?
Intervén a concelleira de Economía e Facenda dona Patricia Conde Lois para dicir: A confección das contas non é unha responsabilidade política, senón do departamento de intervención, o goberno municipal ten que render contas unha vez que o departamento elabora o documento. O departamento de intervención deste concello ten un volume de traballo cada día maior, porque o concello está a medrar cada día mais, e  dende o goberno municipal ofrecéronse distintas vías de solución e fixéronse distintos requirimentos para que a confección da conta estivera feita hai tempo. Mesmo algunha das iniciativas que se puideron ter posto en marcha (como solicitar a asistencia da Deputación) non saíron adiante porque o departamento quería levar as rendas, e se nos dixo que unha intervención allea podería entorpecer o traballo e retrasalo mais aínda. Polo tanto dende o goberno estamos a traballar nelo, e a última previsión que tiñamos era que para esta semana, incluso antes deste pleno, poderíamos ter xa o decreto de rendición da conta, pero non foi posible por diversos motivos, pero en todo caso a previsión é que para a semana que ven poida estar formada a conta do ano 2006, e a partires de aí, nun prazo razoable se traballaría na conta do ano 2007, que adianto que xa está bastante avanzada. 
Intervén o voceiro do grupo municipal socialista don Francisco Villaverde Marcos para dicir: Se a temos preparada para a semana que ven, a traeremos para o próximo pleno.

Intervén o señor interventor do concello don José Antonio Rueda de Valenzuela para dicir: Por alusións directas direi, comezando polo final, que nós desexamos que a semana que ven estea pechada a conta do ano 2006, porque estamos no foco de atención, somos un departamento que agora mesmo está en boca de todo o mundo. O que sucede é que facemos o que podemos, neste momento a xefa de contabilidade está traballando, como todas as tardes do ano, así que penso que falta de dedicación, interese ou esforzo é algo que non debe figurar nunca en cuestión. Pecharemos a conta do 2006 en canto nos sexa posible, que agardamos sexa a semana que ven, pero estamos coas nóminas, e a do 2007 non terá o retraso da do 2006 polo motivo de ter contratado dúas persoas que se incorporaron hai un ano.  Agora mesmo están tirando do carro, e o que quero deixar claro é que de falta de esforzo nada, e que a nosa intención é que se peche canto antes para poder pasar páxina nesta cuestión, esa é a intención de todo o departamento e a miña, que son o seu responsable.
Continúa o voceiro do grupo municipal do BNG don Xosé Manuel Fernández López  para dicir:

Terceira pregunta:  A seguinte pregunta, e como aportación construtiva a este asunto ¿hai algunha praza do cadro de persoal que estea sen convocar? Penso que convocar a praza de tesoureiro podería axudar a normalizar o funcionamento e a efectividade do departamento de intervención.
Intervén o señor alcalde don Carlos Antonio Fernández Castro para dicir: Lembrarán vostedes que cando se elaborou a RPT pedíamos, en primeira instancia,  da Administración Autonómica,  a non creación da praza de tesoureira/o, e así o acordaramos por unanimidade neste pleno. A Administración Autonómica dirixiuse a nós no sentido que lles parecía conveniente que se mantivese esa praza, e así  o aceptamos, polo tanto hoxe existe tal praza. Estamos pendentes do concurso que fai a Administración Autonómica para cubrila, eu estiven esta última semana coa directora e subdirectora xerais de Administración Local falando do tema,  e temos claro que hai que cubrir a praza de tesoureiría canto antes. Tamén estamos moi adiantados na busca dun local para desglosar Intervención e Tesourería, e dende logo temos a decisión tomada. Con isto non quero dicir que iso sirva como única explicación da non presentación dentro de prazo das contas, pero axudará, colaborará, facilitará. Como máximo responsable político do goberno teño que dicir que reiterei unha e mil veces que non é para nós un orgullo nin algo que nos deixe impasibles que o concello tarde en render as contas, eu teño dado instrucións moi claras e contundentes de que neste ano debemos poñernos completamente ao día. Certo é que este problema o arrastramos dende hai algúns anos, e o lembrará quen formou parte do goberno de coalición, e tanto antes como agora puxemos todos os medios posibles, pero é un labor difícil porque non por meter moitas cabezas se axiliza mais, por iso as dúas persoas que incorporamos no ano 2007 axudarán e facilitarán moito que agora rendamos a conta dese ano con mais facilidade, pero evidentemente non o que viña de atrás, por iso creo que o obxectivo de que neste ano esteamos totalmente ao día é prioritario.
Intervén o concelleiro do grupo municipal popular don Emilio Martínez Carballeira para formular a seguinte pregunta: 
Cuarta pregunta:  Lembrarlle a pregunta de se a bandeira do colexio Bispo Guerra Campos se vai volver poñer ou qué vai pasar.
Intervén o señor alcalde don Carlos Antonio Fernández Castro para dicir: Está posta. Convencemos ao centro educativo para que a poñan e a quiten todos os días, como facemos aquí na casa do concello, co que é mais difícil que a bandeira sufra  agresións, que normalmente se fan con nocturnidade e seguramente con moita aleivosía.
Intervén o concelleiro do grupo municipal popular don Ramón García Argibay para formular as seguintes preguntas: 

Quinta pregunta:  Onde está a igrexa de Ortoño hai uns eucaliptos con polas secas  que corren o risco de facer algún tipo de estragos ¿de quén son eses eucaliptos? Sexan de quen sexan hai un problema, e se sabemos de quen son hai que tentar de solucionalo.
Intervén o señor alcalde don Carlos Antonio Fernández Castro para dicir: Na corporación hai varias persoas que lle poderían contar as sucesivas vicisitudes habidas con eses eucaliptos. Esta mesma tarde estivemos a falar dese tema e hai un informe emitido sobre eses eucaliptos.
Intervén o concelleiro de infraestruturas e obras don Gustavo Nieto Santiago para dicir: Existen moitas dúbidas sobre a propiedade. En canto aos traballos de saneamento desas árbores, non os fai calquera empresa, tivemos que contactar cunha empresa de Pontevedra. Cando se arranxou a igrexa atopáronse documentos antigos que parece que  atribuían á igrexa os eucaliptos. 
Intervén o señor alcalde don Carlos Antonio Fernández Castro para dicir: O que soe suceder nestes casos é que cando aparezan alí os operarios para podalos aparecerán os titulares. En calquera a caso nós, tras todas as voltas que dimos con este asunto, parécenos que o mais correcto será executar ese orzamento que temos pedido para ese traballo, e sen ven alguén despois e persoal ou xudicialmente nos  require para que nos absteñamos de facelo, cando menos teremos topado con quen di ser o dono, que tería a obriga de podalos a continuación.
Intervén o concelleiro do grupo municipal popular don Emilio Martínez Carballeira para dicir: Só un matiz ¿estamos falando dos eucaliptos de Ortoño? Pois hai uns anos houbo un xuízo por este tema, e a sentenza, que lle  foi favorable ao veciño da finca onde se metían as ramas,  di que hai que podalos. 

Intervén o señor alcalde don Carlos Antonio Fernández Castro para dicir: Sobre que haxa que podalos non temos dúbida, o tema é a quen lle corresponde facelo, e como non aparece quen se faga responsable, decidiuse facer dende o concello para evitar os riscos que esa familia está a sufrir.
Continúa o concelleiro do grupo municipal popular don Ramón García Argibay: 
Sexta pregunta:  Rematado o mes de xaneiro, os orzamentos están prorrogados e tal e como está o anexo de inversións, está todo  sen executar. Seguidamente vou dar lectura a unha lista, só por dar unhas pinceladas, das inversións previstas no ano 2008 e non realizadas:
	DENOMINACION DO PROXECTO
	CARTOS PREVISTOS

	Peche perimetral parcela protección civil
	85.000,00 €

	Adquisición local centro de día
	700.000,00 €

	Centro de formación ocupacional
	209.991,00 €

	Remodelación biblioteca CEIP de Ventín
	6.000,00 €

	Dársena de buses Agro do Muíño
	207.203,47 €

	Adquisición de novas luminarias
	120.000,00 €

	Acondicionamento área recreativa de Biduído
	12.000,00 €

	Plan de creación de novos parques infantís e circuitos de terceira idade 2008
	200.000,00 €

	Plan municipal de obras de saneamento 2008
	330.000,00 €

	Cemiterio municipal (fase I)
	200.000,00 €

	Acondicionamento Aula da Natureza
	123.800,00 €

	Edificios programa Interreg
	80.000,00 €

	Instalación equipos enerxía solar en edificios municipais
	400.000,00 €

	Remate Casa da Cultura de Bertamiráns
	300.000,00 €

	Edificio factoria cultural (proxecto)
	15.000,00 €

	Plan de mellora de locais socio-culturais
	75.000,00 €

	Construcción do local social de Agrón
	80.000,00 €

	Construcción local social de Ortoño (redacción de proxecto)
	20.000,00 €

	Compra de terreos ampliación praia fluvial de Tapia (1º fase)
	10.000,00 €

	Construcción de vestiarios e gradas no campo de fútbol de Bertamiráns
	371.107,00 €

	Construcción campo de fútbol de O Milladoiro
	370.000,00 €

	Construcción campo de chave
	40.000,00 €

	Plan de mellora en infraestructuras deportivas 2008
	150.000,00 €

	Construccion pista de volei
	10.000,00 €

	Novas instalacións deportivas en O Milladoiro (redacción de proxectos)
	15.000,00 €

	Novas instalacións deportivas en Bertamiráns (redacción de proxectos)
	15.000,00 €

	Obras de reparación de elementos patrimoniais
	30.000,00 €

	Proxecto de recuperación e acondicionamento de igrexas e os seus entornos
	50.000,00 €

	Obras ampliación de bibliotecas
	125.000,00 €

	Adecuación local Casa da Xuventude
	20.000,00 €

	Plan municipal de estradas e camiños rurais 2008
	400.000,00 €

	Plan municipal de travesías 2008
	500.000,00 €

	Medidas de seguridade e sinalización viaria
	50.000,00 €

	Reurbanización rúa Anxeriz
	1.300.000,00 €

	Urbanización travesía de O Porto
	2.310.135,05

	Parque Central de O Milladoiro
	1.882.954,06 €

	Reurbanización rúa Travesa
	358.375,48 €

	Reurbanización rúa de Abaixo
	399.933,95 €


Cando vemos o previsto e orzamentado a verdade é que quedamos alucinados,    non está feito nada. A cuestión é que se está perdendo un tempo moi importante.  Hai  proxectos que se van incluír no Plan Estatal de Inversión Local que xa tiñan que estar comezados e non se empezou nada e eran orzamentos que en teoría proviñan da enaxenación de patrimonio, entón, señor alcalde ¿ten vostede proxectado traer un orzamento mais real? Porque non é cuestión de facer unha crítica esaxerada a ese orzamento 2008 que nós cualificamos tantas veces de inviable, pero todas estas inversións que acabo de ler, ían saír da enaxenación do patrimonio municipal,  como esta previsión non se cumpriu e nin tan sequera se fixeron actualizacións á baixa, a nosa pregunta é se ten pensado traer aquí este ano un orzamento esta vez real. 
Intervén o señor alcalde don Carlos Antonio Fernández Castro para dicir: A resposta é probablemente si. Cando fixemos ese orzamento correron ríos de tinta sobre  él, e unha das cousas que se dicían era que estabamos facendo un orzamento para a lexislatura, e pode ser que quen iso dixo non estivera desencamiñado. De momento non nos están saíndo mal as cousas, porque para empezar imos ser quen de investir 4.350.000 euros sen que o concello teña que poñer nada, e son proxectos que figuran aí nese listado. Hai que engadir outros 400.000 euros que nos da a Deputación da Coruña para peatonización da rúa Travesa e mais o campo de fútbol do Milladoiro, que xa están aprobados no pleno da Deputación e  que nos será comunicado oficialmente nos días vindeiros,  tampouco teremos que poñer diñeiro e se van executar esas inversións. 
Certo é que nós de boa gana tiveramos vendido algunha parcela municipal para investir os cartos nesas obras, era a previsión que tíñamos, e incluso tiñamos clientes inicialmente interesados, pero a situación que estamos atravesando fixo que esas previsións non se puidesen cumprir. As xestións que tiñamos feitas, que non eran entelequias, se paralizaron, ben porque o mercado da vivenda non tira da venda de parcelas, ben porque quen pretendía mercalas atopouse cunha dificultade económica insalvable cando as entidades crediticias pecharon o grifo. Eu, que persoalmente vou adquirindo cada vez maior experiencia na vida e teño sempre a man algúns recursos,  sempre digo que non hai mal que por ben non veña, e se a final da lexislatura somos quen de executar todas esas obras coa mínima aportación municipal e sen vender ningunha parcela, teremos conseguido un éxito atroz. 

Como sempre, reitero que o noso obxectivo é o derradeiro domingo de maio do ano 2011, momento no cal concorreremos a dar explicación do que facemos e do que deixamos de facer,  ogallá   podamos presentarnos ante a cidadanía explicando que fomos quen de levar adiante os orzamentos da lexislatura sen ter que enaxenar. 
Escoito críticas de falta de xestión na mesma semana en que pechamos, tras 12 anos, o acordo coa promotora que non nos daba pasado o local da oficina municipal do Milladoiro e que estabamos ocupando de xeito non legal,  a mesma semana en que se cambian os rótulos da autovía para poñerlle Milladoiro, a mesma semana en que temos confirmada a execución do cuartel da garda civil e as vivendas que o acompañan, a a mesma semana en que dende a Consellería de Educación nos confirman que xa teñan os pregos confeccionados para sacar o concurso de proxecto arquitectónico para o instituto do Milladoiro. 
Estou disposto a dar todas as explicacións necesarias da nosa capacidade de xestión cando chegue o momento, e mentres tanto imos seguir gobernando e facendo as cousas que se poden facer razoablemente e de acordo coa situación económica que atravesamos. Este concello case está a cero no imposto de construcións, instalacións e obras para este ano, así que milagres non podemos facer. 
Como a xente é sabia e valora estas cuestións, temos un alto grado de aceptación popular nas enquisas recentes, o que nos da certa tranquilidade para seguir gobernando, e ao final do noso percorrido renderemos contas. Mentres tanto non se agobien, deixen que o goberno vaia conseguindo fitos importantes para este  concello. 

Respecto dos orzamentos non nego a posibilidade de traer uns novos a pleno, xa a  barallei aquí en público nalgunha ocasión, pero neste momento temos outras urxencias. No momento en que podamos traeremos probablemente uns orzamentos adecuados á realidade económica actual do noso concello, iremos vendo cómo evoluciona o mercado inmobiliario, e ao mellor o que non puidemos vender no ano 2008 o podamos vender no ano 2010. Imos ver tamén qué resultado da o Plan Sectorial de Solo Residencial da Consellería. 
É dicir, hai neste momento unha serie de variables enriba da mesa que teremos que administrar, somos nós, o goberno municipal,  quen ten que facelo,  e farémolo con calma e tranquilidade, coherentemente e administrando como podamos as dificultades nas que nos movemos, exactamente igual que farían vostedes ou o grupo do BNG se lles correspondese,  coas diferenzas de estilo, pero manexando o que hai. 
Tamén lles digo que estaríamos mais satisfeitos se tiveramos podido cumprir a nosa programación para o ano 2008, non lles quede a máis mínima dúbida, e non pensen que detrás de todo isto hai estratexia ningunha, porque se houberamos podido teríamos gastado 14.000.000 de euros no ano pasado, como era a nosa intención, e 11.000.000 no ano 2009, e entón si que teríamos garantido que o derradeiro domingo de maio do ano 2011 nos íamos presentar a unha reválida ben preparados. Por iso os primeiros interesados somos o goberno, pero temos que facelo de acordo cunhas circunstancias que teñen múltiples factores que hai que administrar como é debido, exactamente igual que nas economías familiares, onde as previsións para o 2008 e 2009 se viron e verán trastocadas. Espero que lle quede suficientemente respondida a pregunta.

Intervén o voceiro do grupo municipal popular don Santiago Amor Barreiro para formular a seguinte pregunta: 

Sétima pregunta:  Vou facer unha reflexión persoal, creo que ao final, o orzamento non o fixo para non sobrecargar mais o departamento de intervención. En canto ao Fondo Estatal de Inversión Local a miña pregunta é ¿que procedemento se vai seguir para controlar que as empresas adxudicatarias contraten traballadores en paro? 
 Oitava pregunta:  Tamén me gustaría preguntarlle ¿en qué estado se atopan as xestións para arranxar o tema dos malos cheiros que afectan ao número 16 da rúa Ameneiral polo problema das enchentes? 
E como imos ben de tempo, hoxe voulle facer unha serie de preguntas que, como a tónica xeral  por parte desta alcaldía nesta lexislatura é a de non dar resposta ás preguntas formuladas por este grupo municipal tanto de xeito oral como escrito,  están sen responder, así que neste pleno farei un pequeno recordatorio das preguntas pendentes de resposta:

No pleno do 26 de xullo do 2007 hai unha pregunta do meu compañeiro Bernardo Moar Míguez que di:  : “En relación coa avenida Rosalía de Castro, rúa Seara, hai unhas casetas de obra, e entendo que as obras da urbanización “Figueiras” están rematadas e me gustaría saber se coñece porqué están aínda alí esas casetas.”

Responde o señor alcalde don Carlos Antonio Fernández Castro dicindo: “Contestareille con mais precisión pero estou case seguro que ese terreo é de propiedade privada, pero contestareille con máis detalle”. Esta pregunta está sen contestar.
No pleno do 25 de outubro do 2007 hai unha pregunta miña, a sexta, motivada por un escrito que lle presentara o día 16, que se transcribiu así:  “Outra pregunta é relacionada cun escrito que presentei o día 16 de outubro para poder consultar documentación en diversos departamentos e que non recibín contestación aínda” . A resposta súa foi: “Con respecto ao preguntado por don Santiago Amor creo que si está remitido, respecto do escrito do que me fala non teño constancia pero contestarémoslle, sabe que hoxe mesmo lle contestamos tres ou catro, na mesma liña contestarémoslle”.  E termina dicindo: “Todos os asuntos que queden sen contestar o serán por escrito”.  Está sen contestar. 
Despois hai un pleno que rematou antes de que o noso grupo puidera facer as preguntas, que foi o do 29 de novembro do 2007.  Houbo preguntas feitas polo grupo municipal do BNG que quedaron sen contestar, e as nosas mais ou menos dicían o mesmo e estaban relacionadas co tema de Ágora Aberta. Son as seguintes:     primeira: ¿O goberno municipal socialista ampara a incomparecencia da concelleira de educación ante a comisión informativa especial que vostedes mesmos apoiaron no pleno?, segunda: ¿O goberno municipal socialista considera que esta incomparecencia facilita o obxectivo, axuda a cumprir o obxectivo que vostedes mesmos marcaron no pleno “a nosa intención de ter aclarada esta concesión”, obxectivo unánime deste pleno. Onde e cómo consideran vostedes que os membros da comisión lles debemos plantexar as preguntas a señora concelleira de educación ao respecto destes asuntos, cándo, ónde, se na comisión non puidemos facelo e tíñamos o mandato plenario, terceira:  ¿considera que o escrito presentado por dona Isabel Pereiro Vila é suficiente para aclarar todos os extremos da citada concesión, estas serían as preguntas ao grupo socialista. 
A concelleira de educación dona Isabel Pereiro facémoslle as seguintes preguntas xa que non tivemos oportunidade de facelo na propia comisión, primeira: ¿Considera vostede que a súa incomparecencia na comisión especial creada no pleno e aprobada cós votos a favor do seu grupo municipal axuda ou facilita esclarecer todos os asuntos relacionados coa concesión dos monitores da rede de comedores escolares, segunda: ¿ Vostede non considera que como concelleira de educación, membro do goberno municipal, representante dos cidadáns ten a obriga cando menos moral e ética de comparecer ante os representantes do pleno, dos representantes veciñais? Terceira: xa que non comparece, xa que non asistiu a comisión a pesar de ser solicitada a súa presencia polos representantes dos grupo municipal tamén do que vostede pertence, repito, ¿Cómo cree que os membros da comisión lle debemos plantexar ou expoñer as preguntas para aclarar todos os extremos e cumprir có obxectivo que o pleno do concello de Ames nos encomendou? E só lle vou a facer tres das preguntas que o grupo municipal do BNG tiña previsto facerlle ese día, ¿Porqué no rexistro de intereses vostede non fixo constar que a propiedade da súa casa é compartida ao 50% o mesmo que a hipoteca có propietario único de Agora Aberta, empresa adxudicataria da rede de monitores dos comedores escolares, segundo, ¿vostede dalle conformidade a todas as facturas do departamento de educación?, ¿cales non conforma?, ¿Porqué non conforma esas facturas? E  terceiro e último,   pídolle que non o tome a nivel persoal, vostede reside na aldea de Beca nº22, Bastabales, Brión?” Toma a palabra o señor alcalde don Carlos Antonio Fernández Castro que di:”Tomamos nota de todas as preguntas que nos formula e dada a trascendencia xurídica das mesmas e da resposta que lle teremos que dar, farémolo por escrito tal e coma está regulamentado”  . Está tamén sen respostar.

No pleno do día 31 de xaneiro do 2008, a quinta pregunta, formulada polo meu compañeiro Ramón García Argibay:   “Na acta que recibimos hoxe correspondente a sesión ordinaria da Xunta de Goberno Local celebrada o 26 de decembro de 2007 hai unhas cousas que quero preguntar, por que hai un informe de intervención onde se informa desfavorablemente unha factura por importe de 27.469,96 euros correspondente ao mobiliario do salón de plenos 
e tamén outra curiosidade xusto neste punto de aprobación de facturas pon “Neste momento ausentase a concelleira dona Isabel Pereiro Vila.” e as preguntas son: ¿Por qué se paga unha factura informada desfavorablemente pola intervención municipal ?” Está sen contestar. 
Outra pregunta tamén dese pleno, do compañeiro Alfonso Rey dicía “¿Hai algún proxecto para dotar de libros a biblioteca do CEIP Agro do Muiño?” Está sen contestar. 
Outra pregunta dese pleno, feita polo noso compañeiro Bernardo Moar, dicía: “¿En qué situación se atopa o valado do colexio EEI de Milladoiro?” Tamén está sen contestar. 
O compañeiro Bernardo Moar tamén lle preguntou nesa sesión “¿Sabe se teñen un plan A ou B para dar cabida no próximo curso á cuarta liña deste colexio no colexio de Ventín?”,  tamén está sen contestar. 
A miña compañeira Mª Dolores Fernández Álvarez interveu para preguntar “Estase falando das beirarrúas que se están a facer no concello pero non se fala das que había e que agora se desfixerón polos efectos colaterais das obras da autovía, esta situación está causando unha gran preocupación entre os veciños de Aldea Nova porque vemos que as beirarrúas que nos unían con Bertamiráns e que supuxeron un gran custo económico no seu día están agora cortadas, a pregunta é ¿ se ten prevista a solución deste asunto ?” Está sen respostar. 
Tamén o compañeiro Emilio Martínez Carballeira lle preguntaba nese pleno “¿Qué é o que teñen que facer moitos veciños de Bertamiráns algúns deles en lista de espera mais de dous anos para que vostede os poida recibir?” Está sen respostar. 
Ao final do pleno, o alcalde intervén para dicir “Algunha das cuestións que nos plantexa están respostadas xa en plenos anteriores, en calquera caso recuperaremos as actas e lle facilitaremos a información, e a todos e a todas os que fixeron preguntas lles responderemos por escrito e terán axeitada resposta en canto a nosa competencia”.  Isto foi en xaneiro do ano 2008, xa fai un ano. 
No pleno de 27 de marzo de 2008 o meu compañeiro Emilio Martínez Carballeira preguntoulle “Con respecto á aldea de Caroubáns, os veciños que cederon os terreos ao concello queren saber qué actuacións se teñen pensado levar a cabo neses terreos”, e contestaba o señor alcalde dicindo “Sinceramente non me lembro desa cesión. Probablemente se fixera, pero non o lembro. En todo caso averiguaríamos os detalles e contestaríamoslle”. Está sen respostar.
No pleno do 24 de abril de 2008 eu fixen as seguintes preguntas: “Outra pregunta que quería facerlle é relativa á zona do Pedregal, máis concretamente no Casaliño, hai varios veciños alí que non teñen servizo de auga e abastecemento, e en xaneiro de 2006 enviaron unha petición a este concello a cal contestou o concelleiro naquel momento, creo recordar, Jesús Carrera Vázquez. Os veciños ante este tema me preguntan se hai algunha previsión de ampliar a rede de saneamento e abastecemento nese lugar porque non volveron a ter constancia dende xaneiro de 2006”, ao que o señor alcalde intervén para dicir: “Contestarémoslle porque como vostede comprenderá, é imposible ter na cabeza absolutamente tódolos lugares. De todos modos, si recordo nesa zona, non sei se é exactamente neste lugar que os veciños pedían o servizo pero logo cando había que darlle paso a unha tubaría volvéronse en contra, por un problema de vecindario, non sei se é exactamente nese caso ou non pero o averiguarei e darémoslle información”. 
Seguidamente lle fixen outra pregunta:  “Neste sitio, no Pedregal, no Casaliño, hai un sitio que se estragou a raíz dunhas obras de saneamento que se fixeron alí, antes da subida a uns chalés recentes; non sei quen ten que subsanar eses defectos no camiño, non sei se o concello vai a facer ou fixo algunha acción para reclamarlle á empresa que arranxe o camiño” , Ao que vostede me respostou “Mirarémolo”.  
As miñas seguintes preguntas foron “Como todos sabemos, a semana pasada o Tribunal Supremo anulou o convenio marco para impulsar o servizo de bombeiros comarcal, con esta decisión xudicial en principio o Concello de Ames pódese ver prexudicado cando se produza unha emerxencia e os bombeiros municipais de Santiago non teñan por qué acudir ao Concello de Ames. Actualmente os de Brión tamén están prestando servizos no noso concello pero nalgúns casos carecen da especialización e dos medios que ten o parque de Santiago. Quería saber un pouco cal é o posicionamento do concello, qué ten pensado facer a este respecto. Nalgunhas ocasións como no pasado mes de marzo no que se produzo un incendio en Lens os de Brión acudiron a sufocalo, é normal que o custe deste servizo o sufrague o propietario da vivenda, pero o que non entendemos é que se incremente un cincuenta por cento porque teñan que vir os de Brión dende o seu concello, a nos preocúpanos este sobrecoste e queríamos saber se hai algún tipo de protocolo firmado co concello de Brión e se está recollido este sobrecusto.” “¿Ten algunha previsión o goberno de continuar coas beirarrúas dende Covas ata o campo de fútbol de Bertamiráns?”.  “O camiño que vai a Loronxo xa fai algún tempo que lle pediron que se colocara uns tubos na cuneta, saber se teñen pensado facer algo ao respecto, así coma se teñen algunha previsión para facer as beirarrúas dende Loureiros ata o colexio.”  Todas elas están hoxe sen contestar.
No pleno do 31 de xullo do ano 2008 o meu compañeiro Alfonso Rey preguntóulle “O pasado 20 de xuño tiña que se celebrar no Milladoiro o obradoiro “Quérote” entre as 17:00 e as 20:00 horas, e alí ás 19:00 horas non había ninguén”, ao que a concelleira Patricia Conde contestou o porqué non se celebrara, e don Alfonso Rey matizou a pregunta “A miña pregunta é ¿por qué non estaban os monitores? A cuestión é esa”, entón o señor alcalde interveu para dicir “ En todo caso queda formulada a pregunta e pediremos aos monitores que certifiquen a súa presenza ou ausencia”.
No pleno do 28 de agosto do 2008 eu mesmo formulei a seguinte pregunta “A miña pregunta vai relacionada cunha intervención que xa houbo neste pleno onde se atopaban os meus compañeiros da lexislatura pasada. Por aquel entón se decidiu que o concello iniciase contactos con ADIF para chegar a un acordo e recuperar os antigos camiños de ferro que quedaron sen uso na zona de Costoia co límite con Santiago. Actualmente está apropiándose a maleza deses camiños, e é unha pena que non se recuperen como rutas para os veciños e veciñas ¿fixo algunha xestión nese senso, ou ten en mente iniciar contacto co administrador de infraestruturas ferroviarias?” Contestoume o señor alcalde que “Con respecto á pregunta sobre ADIF, houbo moitos contactos telefónicos, verbais, pero houbo tamén petición escrita, que pedirei me busquen no departamento correspondente e lla facilitaremos” Tampouco se nos remitiu esa comunicación por escrito. 
O meu compañeiro Bernardo Moar lle formulaba tamén nese pleno a seguinte cuestión “Quería preguntarlle porqué na praza Manuel Murguía de O Milladoiro e no paseo fluvial de Bertamiráns non funcionan as fontes”, ao que o señor alcalde respostou “ Pois daréille unha información mais detallada, pero creo recordar que había algún tipo de risco sanitario que nos fixo cortar a auga nesas fontes por un risco de posible contaxio ou contaminación. Revisareino. Como sabe vostede na praza de Murguía había tamén un estanque que houbo que encher de terra porque era unha fonte de contaminación, ían alí os nenos a meter as mans en augas estancadas, e o das fontes foi algo parecido pero revisareino. 
No pleno do 25 de setembro de 2008 o meu compañeiro Ramón García Argibay lle preguntaba “Nós estamos preparados para pactar case con calquera, de todos xeitos, a pregunta que quería facer é sobre unha avaría que sucedeu hai una días na rúa Arxeriz con Raxoeira a unha comunidade de propietarios que tiveron que levantar un rexistro do saneamento e parece ser que cando requiriron o servizo de Espina & Delfín, se non se lle pagaban por anticipado se negaban a facer a actuación. Eu pregunto, non sei se é unha cousa usual ou non, pero o que non me parece lóxico é que unha empresa de servizo público pida os cartos por anticipado antes de facer unha actuación que aínda estaría por determinar se lle corresponde pagar ou non á comunidade, me gustaría saber se iso é unha tónica xeral de Espina & Delfín e se non é que vostede tome medidas nese sentido, porque non me parece moi lóxico que unha avaría como aquela na que estaban 25 pisos implicados, na que estaban sen auga, onde se inundaron os garaxes e onde había uns problemas hixiénicos importantes, unha empresa para o servizo público contratada por este concello se negue a facer actuacións se non  van cos cartos por diante, a nós iso non nos parece de recibo”. Intervén o señor alcalde para dicir: “En primeiro lugar haberá que determinar se a empresa Espina & Delfín estaba actuando como concesionaria dun servizo municipal ou como empresa privada, que tamén o é, que presta servizos  directamente ao público cando éste llos demanda. Polo tanto, como é un caso moi concreto e específico, trataremos de averiguar se iso é así, e tamén lle teño que dicir que aínda nos casos en que a empresa actúa de xeito privado e directo non é costume da empresa pedir os cartos por anticipado. En calquera caso, imos averigualo e trataremos de contestarlle a qué se debe, non vaia  ser que haxa algunha explicación para esa actuación, no caso de que se teña producido. Averiguaremos moi ben todos os extremos e dirémosllo para que vostede o saiba, e veremos se era na rede pública ou era na rede privada”.
No pleno do 27 de novembro e 2008 a miña compañeira María Dolores Fernández Álvarez formulou a seguinte pregunta “ Yo quiero preguntar si se procedió a la inspección de las instalaciones eléctricas del ayuntamiento como recoge la Orden de Industria” , ao que o señor alcalde lle respondeu “Penso que si, pero dareille unha contestación mais directa”. Pois estamos esperando a contestación mais directa. 
Tamén nesa sesión plenaria o meu compañeiro Emilio Martínez Carballeira formuloulle a pregunta seguinte “ Hai catro ou cinco meses lle plantexei un problema sobre un terreo cedido por uns veciños de Caroubáns para área recreativa ¿en que situación está ese tema? Recórdolle que está debidamente documentado e que eu lle din aquí unha copia” , ao que o señor alcalde respondeulle “Estamos nelo”, pois tamén  está sen respostar.
No pleno do día 8 de xaneiro de 2009  o meu compañeiro do grupo popular Bernardo Moar Míguez preguntoulle  “¿que vai pasar coa rúa Viorneira? ¿vaise abrir ao tráfico? e de ser así ¿en que proceso se atopa?”, entón  tomou a palabra o señor alcalde para dicir:  “A ese tema lle podo contestar que temos proposto ao Ministerio de Fomento, titular da nacional 550, a posibilidade de comunicar por tráfico rodado esta rúa, porque sabe vostede que cando se fixo a modificación da nacional 550, hai xa varios anos, Fomento tivo unha intervención moi decisiva. Neste caso, e sabedores de que o Ministerio de Fomento non aceptaba unha saída mais á nacional 550 que xerase un novo cruce, propuxémoslle a alternativa de facelo á inversa, é dicir, que non sexa de incorporación senón de saída á 550. Houbo uns técnicos da Delegación Territorial deste ministerio que estiveron estudando o tema e nos dixeron que a priori non vían problemas para facelo así, habida conta, sobre todo,  de que alí está o cuartel da Garda Civil. Estamos pendentes de que nos faciliten a autorización dende a Delegación Territorial para que podamos  romper a beirarrúa que pecha esa rúa e facer a modificación do tráfico”. Agora eu pregúntolle ¿Chegou a autorización dende a Delegación? Porque estamos pendentes de que nos resposte a iso.  
E no mesmo pleno o meu compañeiro Bernardo Moar fíxolle as seguintes preguntas: “A seguinte pregunta é sobre un rogo que fixen xa hai tres meses,  referente a unhas farolas que están depositadas nunha beirarrúa da rúa do Rego, que levan aí case tres anos e non entendo a razón de que non se retiren, mais que nada polo perigo que causan entre os cativos, que tratan de subirse a elas ou poñelas en pe, e calquera día imos ter un desgusto”, entón tomou a palabra o señor alcalde para dicir: “Descoñezo ese asunto”. E a seguinte pregunta do señor Moar foi: “A pregunta seguinte refírese a un escrito que enviou o señor Ángel Silvade o día 19 de setembro do 2008 ¿en que situación se atopa ese asunto? ¿se fixo algo ao respecto? Se quere despois facilítolle a copia”, ao que o señor alcalde preguntou:   “¿De que trata o asunto?” Continuou a súa intervención o señor Moar para dicir:  “É un señor que ten unha casa pequena, tipo fin de semana,  en Costagrande,  e na finca do lado ten piñeiros secos e árbores encima da súa propiedade.  De feito agora mesmo ten unha depositada na súa finca. Di que o propietario veciño non fai nada e por iso presentou un escrito no concello para que se tratase de solucionar”, e o señor alcalde díxolle “Facilítenos copia do escrito, pero en calquera caso só co nome o localizaríamos no rexistro de entrada. Non coñezo con exactitude caso a caso, pero o tratamento xeral dende o departamento de medio ambiente é que a técnico forestal analice estas situacións. Hai un protocolo a seguir, que comprende facerlle notificación ás persoas que incumpren a normativa, darlles un prazo para resolvelo e unha nova notificación se non o resolven;  e despois hai unha limitación para poder actuar, e a limitación que temos para actuar sobre fincas privadas. De calquera xeito, averiguaremos as datas concretas e os trámites a seguir ata onde nos corresponde, e despois informarémoslle do que se fixo ao respecto”, pois estamos agardando a que nos informe do que se fixo ao respecto.  
No mesmo pleno o compañeiro Ramón García Argibay formuloulle a seguinte pregunta: “A seguinte pregunta é en canto á luz no cemiterio de Ortoño, porque me fixeron chegar uns veciños o dato de que esa luz parece ser que a paga a  comunidade veciñal, a parroquia, o que non ocorre noutros termos municipais nos que a electricidade a paga o concello ¿é así? e se é así  ¿por que?” E lle dixo o señor alcalde “ Non teño ese dato agora, en todo caso esas son cuestións moitas veces non se corresponden con decisións do grupo de goberno, senón co xeito en que se fai a conexión co alumeado. Estamos descubrindo agora cousas como por exemplo que a Casa da Cultura non ten un abastecemento eléctrico adecuado, e houbo que facer moitas reformas. Averiguaremos qué sucede”. Estamos agardando que o averigue . Outra pregunta do compañeiro Argibay dicía: “Refírome ao  problema acontecido na rúa da Raxoeira nunha comunidade de propietarios, onde a empresa Espina & Delfín fixo unha obra provocada pola inundación e atasco dunhas tubarias de augas fecais. Deste tema xa falamos noutro pleno. A factura a pagou a comunidade de veciños, e a pregunta é ¿a referida empresa tiña licenza de obra? E tamén preguntamos se a obra, estando na beirarrúa ¿era de competencia da comunidade de veciños, como facturaron, ou do concello? Se hai licenza ¿poderíamos ter acceso a ela? Porque como toda obra que se faga terá que ter un permiso, non sei se licenza exactamente, pero si un permiso. Tamén pregunto se é unha práctica habitual que a empresa concesionaria dos servizos municipais, aínda que non actuara como concesionaria neste caso, que é outra das cousas que habería que saber, pida os cartos por anticipado antes de facer este tipo de obras”, ao que tomou a palabra o señor alcalde para dicir  “Creo lembrar que pedíramos un informe á empresa Espina & Delfín sobre este asunto. Mañá verémolo e comunicarémosllo. En calquera caso, ás veces é difícil delimitar cándo a empresa concesionaria, que ten negocios privados, actúa como empresa municipal e cándo actúa por libre, e digo que é difícil dende o punto de vista externo, porque dende o concello sábese. Hai arquetas e pozos que non están exactamente no ámbito privado das parcelas,   como exemplo citarei que aquí, preto do concello, temos o caso dun edificio que na ampliación da beirarrúa descubrimos que tiña as arquetas de pluviais dentro da mesma beirarrúa. Polo tanto o feito de estar na beirarrúa non ten que ser sinónimo de público, xa que pode ser unha instalación derivada dunha execución privada anterior. Eu lembro, non hai moito tempo, cando na rúa Arxeriz do Milladoiro houbo que facer unha actuación por un asunto de seguridade, atopamos soterrado na propia vía pública un depósito de gasóleo ou fuelóleo, tendo que levantalo e quitalo dalí. Polo tanto,  o estar na beirarrúa pode deberse a que é un pozo de recollida de pluviais que baixa na perpendicular e queda ubicado alí ou pode deberse a outra clase de casuística similar. Neste caso e polo que eu lembro se trata dunha actuación contratada pola comunidade de propietarios coa empresa Espina & Delfín, e a partires de aí, se a empresa se fía mais ou menos e esixe ou non o pago por adiantado, non deixa de ser unha relación particular. Pode haber un permiso e non ser necesariamente unha licenza de obras, xa que por razóns de urxencia, como pode ser o asolagamento dun soto por exemplo, pode darse unha autorización de actuación inmediata para evitar males maiores. Comprobarémolo e contestarémosllo con exactitude”. Está sen resposta. A derradeira pregunta daquel pleno, feita tamén polo compañeiro Argibay,  era a seguinte: “ Refírese a que o partido popular presentou por rexistro dous escritos solicitando un informe de secretaría en canto ás preguntas que facemos os grupos da oposición, e como ata o de agora non obtivemos resposta, preguntamos se se vai facer ou non” Ao que o señor alcalde díxolle: “Revisarémolo. Temos un traballo feito no departamento de Alcaldía no que pedimos ao departamento de actas un copia e pega dos rogos e preguntas formulados dende que tomamos posesión neste mandato. É intención desta alcaldía revisalas unha por unha –son moitas as preguntas, hai vintetantas nunha sesión plenaria- e é un traballo laborioso, xa que hai que compatibilizalo co traballo municipal diario, pero é a miña intención darlles unha revisión de todas elas, e se algunha queda por respostar, ver de ampliar a resposta, se é posible, porque nunca temos a intención de non contestar. Ogallá o podamos traer ao pleno deste fin de mes, para poder comezar o ano novo cos contadores a cero”. 
Despois hai unhas preguntas por escrito que tamén están sen respostar, señor alcalde. A primeira é unha pregunta relacionada cunha sesión ordinaria de Xunta de Goberno Local de 9 de abril de 2008, que no punto quinto daba conta da inadmisión do recurso de reposición interposto contra o outorgamento por silencio de licenza de primeira ocupación dun edificio sito na parcela 2B do sector de solo urbanizable S-14 “Travesía de Porto norte” do PXOM. O recurso foi presentado o día 7 de marzo de 2008 con rexistro de entrada 4471. No apartado de Fundamentos de Dereito, a Xunta de Goberno Local desa mesma data por unanimidade acorda... (señor alcalde, se despois quere lles paso o escrito)
Toma a palabra o señor alcalde don Carlos Antonio Fernández Castro para dicir: “ Como vostede guste. Eu non lle poño limitación ningunha”.
Continúa dicindo o voceiro do grupo municipal popular don Santiago Amor Barreiro: Pois acorda: “Primeiro.-  Declarar a inadmisión do recurso de reposición interposto por D. Lino Andión López o 7 de marzo de 2008 contra o outorgamento por silencio da licenza de primeira ocupación dun edificio sito na parcela 2B do sector de solo urbanizable S-14 “Travesía do Porto Norte do PXOM, solicitada por Inmobiliaria de Puentes y Calzadas S.L., por non existir o acto presunto impugnado, de acordo cos razonamentos expostos no corpo deste acordo. 
Nas copias simples solicitadas de varios inmobles, no apartado III di: Que el acta de fin de obra referida, autorizada por mi, el infrascrito Notario, el día 12 de diciembre de 2007, número 3622 de protocolo, se incorporó, entre otros documentos, la solicitud de licencia de primera ocupación.
No apartado IV da mesma parte expositiva di: que han transcurrido más de tres meses de la presentación en el Concello de Ames de la solicitud de licencia de primera ocupación.

No apartado DICEN Y OTORGAN das mesmas copias simples, no epígrafe segundo, di: que han transcurrido más de tres meses desde la presentación de dicha solicitud, sin que por el concello de Ames se haya resuelto expresamente sobre la misma, por lo que se debe entender concedida por silencio administrativo positivo (...) 
Nós, relacionado con iso, solicitáramos resposta  no pleno que tiveramos no pasado mes de maio, e como non obtivemos resposta, o solicitáramos por escrito o 27, e as preguntas eran: 1.-  Se o inmoble referido anteriormente tiña licenza de primeira ocupación, 2.- Se para outorgar a licenza de primeira ocupación ten que esixir certificado final de obra do técnico competente no que se faga constar que as obras están completamente rematadas e que se axustan a licenza outorgada así como a previa visita de comprobación dos servizos técnicos municipais. ¿Completouse este procedemento?, 3.- Se se realizaron as visitas e inspeccións correspondentes ¿qué defectos ou irregularidades se atoparon?, 4.- Se se atoparon defectos ou irregularidades, cales foron os requerimentos efectuados a construtora/promotora ? , 5.- ¿Ten vostede constancia de que no inmoble viva xente?, 6.- ¿Qué trámites se realizaron dende o Concello ante as denuncias dos propietarios?”. Estas preguntas presentadas por escrito en maio de 2008 non se respostaron. 
Tamén en maio do 2008 presentamos por rexistro de entrada o seguinte escrito de preguntas: Os  retrasos na tramitación dos expedientes en xeral e urbanísticos en particular, que están a provocar moitos prexuízos a innumerables persoas, proba delo son os numerosos escritos que se  reciben no rexistro do Concello.
Ademais esta situación está a provocar que Ames non dispoña de solo suficiente para vivendas protexidas e parcelas destinadas a equipamentos públicos e zonas verdes. 
Nestes momentos, hai varios desenvolvementos urbanísticos pendentes de desbloquear como son os de As Pateiras e Os Batáns. Ante a situación, solicitamos resposta no vindeiro Pleno do 29 de maio ás seguintes cuestións: 1.- Ten algunha data prevista para desbloquear o polígono de As Pateiras e Os Batáns?, 2.- En que situación se encontra o contencioso-administrativo de As Paterias?, 3.- Por qué aínda non se informou do Proxecto de Compensación do Sector Os Batáns, cando xa foi presentado en xuño do ano 2006?, 4.- Por qué aínda non foi á Xunta de Goberno Local este proxecto cando xa transcorreron case 2 anos?, 5.- Hai algún estudo xurídico/urbanístico que avalíe  o posible prexuízo económico para o Concello de Ames se se dera o caso de ter que indemnizar aos propietarios pola demora? Seguen sen respostar estas preguntas presentadas por escrito, señor alcalde. 
E no mes de outubro e referíndonos a un decreto vixente, expoñiamos por escrito o seguinte: Según o Real Decreto 2568/1986 de 28 de noviembre, por el que se  aprueba el Reglamento de Organización, Funcionamiento y Régimen Jurídico de las Entidades Locales, no seu artigo 97.7 di: “... Las preguntas planteadas oralmente en el transcurso de una sesión serán generalmente contestadas por su destinatario en la sesión siguiente, sin perjuicio de que el preguntado quiera darle respuesta inmediata.
Las preguntas formuladas por escrito serán contestadas por su destinatario en la sesión siguiente, sin perjuicio de que el preguntado quiera darle respuesta inmediata.

Las preguntas formuladas por escrito con veinticuatro horas de antelación, serán contestadas ordinariamente en la sesión o por causas debidamente motivadas, en la siguiente”.

Tendo en conta que dende hai varios meses dende a presentación deste escrito, que foi o 21 de outubro do ano 2008,  non se están a respostar a maioría das preguntas que o Grupo Municipal Popular está a formular, tanto de forma escrita como de forma oral, solicitábamos que a Secretaría Xeral do Concello de Ames emita informe xurídico sobre responsabilidades e obrigas relativas a este tema  e o seu incumprimento reiterado. Este escrito dirixido a vostede, señor alcalde, foi firmado por todas e todos os concelleiros do noso grupo municipal, e como parece ser que houbo algún problema na súa recepción, aínda que tiña selo de entrada de 21 de outubro de 2008 e número de rexistro 19.283, o día 5 de decembro do 2008, asinado tamén por todas as compañeiras e compañeiros do grupo municipal popular,  o reiteramos. Seguimos esperando que se nos informe, ao cal temos dereito.
E xa para rematar, o día 16 de xaneiro do ano 2009 o meu compañeiro Bernardo Moar lle solicitaba a relación do importe das subvencións para promoción de actividades culturais e deportivas durante o ano 2008, o acceso ao expediente para a promoción de actividades culturais e deportivas do ano 2008, copia da acta da comisión de avaliación e copia das memorias presentadas das asociacións culturais e deportivas inscritas no concello de Ames. 

Señor alcalde, este resume que fixemos nós xa lle queda feito, co cal esperemos que nos resposte a algunha destas preguntas, e se non ten pensado respostar díganos  se é motivado polo traballo ou por outras razóns.
Intervén o señor alcalde don Carlos Antonio Fernández Castro para dicir: ¿Rematou xa?.  Señor Amor, eu sempre teño a intención de respostar o mais axeitadamente ás preguntas que se me formulan, e cando digo que se hai mais información sobre algún tema a completarei o digo absolutamente en serio. Tamén lles dixen que pedira a gabinete da alcaldía que me fixeran unha escolla das preguntas formuladas durante esta lexislatura. Agradézolle o traballo que acaba de facer porque realmente a escolla xa a fixo vostede, revisarei aquelas que merecen algún tipo de resposta, o cal sempre está ao meu criterio, e se así é contestareille, pero é unha prerrogativa que ten a alcaldía, non a vou utilizar con malas artes porque non vai comigo, pero certo é que hai algunhas preguntas que están plantexadas con intención de entorpecer e dilatar a vida da corporación e o procedemento administrativo. Eu recordo ter lido varias veces o manual do concelleiro, o cal di en versión orixinal “con frecuencia se consulta la actitud a adoptar en aquellos casos en que se pretende entorpecer el normal desarrollo de las sesiones mediante la inacabable acumulación de preguntas, alargando exageradamente y de forma intencionada aquéllas. La autoridad de la presidencia le permite razonablemente levantar la sesión ofreciendo que aquel que quiera hacer más preguntas las formule por escrito o espere a la siguiente sesión”. 
Vostede sabe que esa non é unha práctica que eu utilice habitualmente, e tería, como vostede ve, razoablemente na miña man a posibilidade de cortar  esta interminable retahíla que ao final se trata dun relatorio de asuntos, non dunha pregunta. Señor Amor, teño a percepción de que vostede ven a este pleno coa intención de aprender. Eu voulle dicir unha cousa, non estou aquí para darlle a vostede pasantía, estou aquí para gobernar este concello. 

Señor Argibay, vostede non ten a palabra nin creo que teña que ser vostede o avogado do seu voceiro, porque da a impresión de que ás veces ten que saír vostede a defender ao señor Amor, que supoño que ten capacidade suficiente para asumir a súa defensa. E vostede señor Amor tampouco ten a palabra agora, tívoa durante minutos interminables, e terá que pedir a palabra para intervir, non interromper ao alcalde presidente que está intervindo neste momento lexitimamente dentro da súa quenda. Eu escoiteino a vostede pacientemente, señor Amor, e poderíalle ter cortado a súa intervención interminable, que foi na quenda de preguntas, e podería terlle dito “formule a súa pregunta xa, porque ese é o motivo da súa intervención”.
Que me formule vostede unha pregunta sobre cómo se van contratar as obras do Plan Zapatero, invísteme a min de capacidade para dialecticamente dicirlle que vostede ven aquí a clases particulares, porque ou ten ganas de enredar ou non ten o mais mínimo sentido formular tal pregunta, e polo tanto eu non debería nin de escoitala nin moito menos respostala. Téñolle que dicir, señor Amor, líder do primeiro grupo da oposición ¿leu vostede, como é a súa obriga, o Real Decreto Lei 9/2008? Isto non é unha clase de dereito administrativo, é un pleno do concello. Colla vostede o decreto e vaia ao artigo 9 onde no punto número 1 di “La contratación de las obras financiadas con arreglo a este Real Decreto Ley tendrá la consideración de urgente a los efectos previstos en la Ley de contratos aplicándose las siguientes normas procedimentales (...)” Polo tanto, señor Amor, a súa pregunta é ¿cal vai ser o procedemento para contratar as obras? e a miña resposta pode ser tranquilamente “ o contido no Real Decreto Lei 9/2008”, váiase para a casa e estúdeo. Esa é unha pregunta de Perogrullo. 
Lle contestei á grande maioría das preguntas que relatou, plantexarme agora temas do parque de bombeiros,  cando houbo aquí ata unha comparecencia e logo o magnífico éxito de conseguir o parque comarcal,  non é de recibo. Está vostede facendo agora un recompilatorio dun montón de cousas que posteriormente foron contestadas, polo tanto se o que vostede quere é que eu paralice a administración municipal lle garanto que iso non se vai facer, e se vostede cre que estou incumprindo a legalidade ten recursos legais que o amparan, e eu comparecerei diante do xuíz, se é o caso, e darei as explicacións que teña que dar e direille ao señor xuíz se considera razoable que se abuse así da alcaldía, e tamén lle digo mais, porque vostede é moi neófito nesta materia, que viaxe mais. Visite todos os concellos do contorno, vaia vostede ao concello que queira a escoitar a quenda de rogos e preguntas e logo veña aquí e mirándome aos ollos diga que eu non respondo como é debido nin deixo facer os rogos nin as preguntas.  
Que se intente paralizar a administración municipal non pode ser, porque para que eu lle poda respostar a todas esas preguntas que son de catecismo tería que paralizar mañá a administración municipal e dicirlle ao señor interventor ou á señora secretaria e aos seus respectivos departamentos que deixen de facer as cousas que son importantes para este concello para explicarlle a vostede mais masticado o Real Decreto que vostede non leu. Fágame preguntas de verdade sobre a xestión municipal. Ante as súas preguntas eu teño o dereito a interpretar se merecen ou non ser respostadas, e vostede, conforme ou non coa miña actuación pode recorrer aos cauces legais que teña a man. Eu son consciente de que calquera das actuacións que fago están sometidas a ese criterio, e lle digo a vostede que vaia a ver en cántos concellos con alcaldías de todas as cores políticas lle permitirían facer a intervención que fixo hoxe aquí na quenda de preguntas. Así que, mentres non se produzan abusos esta alcaldía ten intención  de respostar correctamente e amablemente ás preguntas, pero eu mañá ás oito da mañá teño que estar aquí gobernando este concello e non podo paralizalo para contestarlle a vostede que mire o Real Decreto Ley, de xeito protocolario. Señor Amor, ou vostede non dedica o suficiente tempo a este concello a pesares de ter a obriga, e polo tanto non estuda suficientemente ben os asuntos, ou hai preguntas que ofenden.
Sen mais asuntos que tratar,  levántase a sesión.
E non habendo mais asuntos de que tratar, o señor alcalde presidente dou por rematado o acto e levantou a sesión ás vinte e dúas horas e cincuenta e cinco minutos do día vinte e nove de xaneiro  de 2009 , de todo o que eu como secretaria certifico.

Vº Prace                                                                        A secretaria

O alcalde,

